
JES 2025/26: taga programo

K = taŭga por komencantoj
für Anfänger geeignet
suitable for beginners
convient aux débutants

🍓 = parto de la FraGeJO-projekto
(ne nepre ĉiu sesio; kontrolu la programskemon)

Prelegoj

Ĉu vi aŭdas bone? 🍓 K

Gvidanto: Ĝovanni

Ĉu vi bone scias kiel plej taŭge aŭskulti muzikon? Ne temas pri kiom kostaj estas viaj sonaparatoj, sed pri kiel vi
aŭskultas muzikon, kie, per kio, kiom kaj multe aliaj gravaj informoj!
Laŭ la ateliero, vi lernos pri fiziko de oreloj kaj kiel gardi ilian sanecon, pri aŭskultadpsikologio, pri bazoj de akustiko
kaj graveco de spacoj kaj bona aranĝo de ili por pli efikigi viajn sonsistemojn.

Histinĝenierado – Riparado de la Osteokondralaj Difektoj
Gvidanto: Utku

Venu lerni kiel eblas rekonstrui diversajn korpopartojn per la inĝenierado de artefaritaj materialoj. Tiu enkon-
duka prelego celas doni al vi la bazajn sciojn pri la biomateriala/biomedicina kampo “Hist-inĝenierado”, uzante
la aktualajn sciencajn esplorojn por ripari osteokondralajn (ostoj + kartilagoj) histojn. Demandoj dum la prelego
bonvenas.

Dunianto – Esperantido kun tutmondeca vortprovizo
Gvidanto: Marcos Malke

Dunianto estas nova planlingvo kun Esperanta gramatiko kaj tutmondeca vortprovizo el 42 fontlingvoj de ĉiuj kon-
tinentoj. Ĝi evitas la eŭropcentrismon de Esperanto kaj pli bone reflektas la kulturan diversecon de la mondo. Por
esperantistoj ĝi estas facile lernebla, ĉar la gramatiko kaj vortfarado estas preskaŭ samaj kiel en Esperanto. Mi
klarigos la motivojn por Dunianto kaj specialaĵojn de la dunianta vortfarado, kaj skizos ideojn por krei duniantan
komunumon. Fine okazos diskuto pri la temo.

Seksneŭtraleco en la germana – nova solvo-propono K

Gvidanto: Marcos Malke

Pro la gramatika genro en la germana malfacilas paroli seksneŭtrale pri personoj. Jam disvastiĝis metodoj por
alfronti la problemon, sed ili suferas de malfacila prononco aŭ limigita aplikeblo. Kune kun aliaj germanlingv-
anoj (plejparte neduumaj) mi kreis la “Inklusivum”, sistemon de bone prononceblaj seksneŭtralaj esprimoj kiel
“de Lehrere” (la instruisto) apud “der Lehrer” (iĉa) / “die Lehrerin” (ina). Mi klarigos la motivojn por la sistemo kaj
ĝiajn plej gravajn partojn. Fine okazos diskuto.

IJK 2026 K

Gvidanto: Ikvero

IJK 2026 estos speciala pro unika sperto kiun ĝi proponos al la kongresanoj: la 12-an de aŭgusto vespere oni povos
spekti plenan suneklipson, kiu videblos preskaŭ nur en Iberio. Tian astronomian spektaklon oni jam en 1999 povis
sperti dum la 55-a IJK en Veszprém, Hungario, kaj venontjare ni havos novan oportunon en Tiana. Ĉi tiu progra-
mero prezentos aliajn allogaĵojn: la kompletiĝo de La Sagrada Família, fama templo konstruanta ekde 1883, kaj la
gastigejo, La Conreria.

Parazitoj & ĉu ili rajtas ekzisti?
Gvidanto: Maŝi

Parazitoj. Ni jam ĉiuj aŭdis pri ili, sed domaĝe ĉefe pri ilia kapablo detrui la sanon de homoj kaj aliaj bestoj. Do ĉu
tiam la ekstermo de ĉiuj parazitoj ne estus profite por ĉiuj aliaj estaĵoj?
En tiu prelegeto mi volas prezenti al vi kelkajn fascinajn kaj danĝerajn parazitojn kaj diskuti la demandon: ĉu pa-
razitoj rajtas ekzisti?

Esp-Disk. Nekonata historio pri Bernard Stollman K

Gvidanto: Irek

Bernard Stollman, iama prezidanto de la Novjorka E-Societo, amiko de Duncan Charters kaj Floréal Martorell el
Vinilkosmo. Homo, kiu fondis kultan, konatan inter multaj famaj ĵaz- kaj rok-muzikistoj muzikan eldonejon ESP-
DISK, kiu rilatis inter alie kun John Lenon kaj Yoko Ono. Kia estis historio de li kaj Esp-Disk? Ĉu vere li klopodis ke
The Beatles prezentiĝu en Esperanto? Al tiuj, kaj al la aliaj demandoj vi ekscios respondojn dum tiu ĉi parte muzika
prezentado. Bonvenon!

Kiel rekonstrui pralingvon? (prelego + ateliero)
Gvidanto: David G.

Tio estas enkonduko al la kompara metodo, kiu estas uzita en historia lingvoscienco por eltrovi lingvajn familiojn
kaj rekonstrui pralingvojn.
La prelegon sekvos ateliero aŭ ludo pri rekonstruo: mi kreis kun amikoj familion de planlingvoj, ĉu vi povos rekon-
strui la pralingvon?

Konservado kaj restaŭrado de arkeologiaj objektoj – kion faras la profesio?
Gvidanto: Paula

Tiu eta fako ne estas tre konata. Sed sen ĝi nia arkeologia kaj kultura heredaĵo estus en granda danĝero. Tial mi
volas prezenti mian multfacetan studfakon inter naturscienco, manlaboro kaj kulturhistorio.

Kiel dividi Anglion?
Gvidanto: Tyron

Germanio havas 16 ŝtatojn. Usono havas 50. Italio havas 20 regionojn. Sed Anglio ne tiel facile divideblas.
En tiu ĉi prelego, ni strebos trovi solvon al tiu problemo, kaj survoje lernos pri la historio, kulturo, genetiko, lingvo
kaj politiko de Anglio.

Esperanto-muziko malaperos, ĉu? 🍓

Gvidanto: Michael-Boris

Muzikindustrio iĝas pli kaj pli malamika al malgrandaj sendependaj muzikeldonejoj kiel Vinilkosmo.
Tial la esperantaj kantoj riskas malaperi ĉe ĉiuj grandaj retaj platformoj (ekz. Spotify, Apple Music, Deezer ktp) la
6-an de februaro 2026. Venu por kompreni kial kaj kiel ni solvu tion.

Kion vi fakte faras profesie?
Gvidantoj: Tyron, Tobiasz, Max, Ikvero

Mi apenaŭ konas kion miaj amikoj en Esperantujo faras en sia ĉiutaga laboro. Ni ŝanĝu tion! Dum tiu ĉi sesio, 4
homoj (tradukisto, instruisto, opinisondisto kaj soldato) prezentos sian laboron kaj respondos demandojn.

Ŝibari, arta katenigo (teoria)
Gvidanto: Vera Johanna

La teoria prelego estas kondiĉo por partopreni la praktikan atelieron. Minimuma aĝo prelego: 16, ateliero: 18.
Ŝibari estas japandevena arto de katenigo per ŝnuro. Ĝi povas esti estetika, erotika, intensa. Sed ĉiam ĝi estas
komuniko inter du homoj. Io, kio en la momento okazas kaj evoluiĝas. En tiu ĉi prelego ni kovras la necesajn bazojn
por komenci. Kun emfazo de praktikaj scioj kaj sekureco.

La Kipra Divido
Gvidanto: Korsako

Fine de Novembro okazis TEJO-studsesio en Kipro. Tie ni lernis pri la politika situacio de la lando. La rilatoj inter la
diversaj popoloj, lingvoj kaj religiaj grupoj. Dum ĉi tiu prelego mi prezentos tion kion ni lernis kaj ĝia rilato al kon-
flikttransformado kiu ankaû rilateblas al konfliktoj en aliaj landoj kun diversaj popoloj kaj lingvoj. (ekz. Katalunio,
Skotlando, ...)

Kursoj

Kurso por komencantoj K

Gvidanto: Mateo

Esperanto-kurso por komencantoj. / Esperantokurs für Anfänger*innen. / Esperanto class for beginners.

Kurso por progresintoj
Gvidanto: Irek

Esperanto-kurso por progresintoj.

Enkonduko al Loĵbano
Gvidanto: Matt

En tiu ĉi kurso mi rakontos pri la historio de Loĵbano, klarigos kiel bazaj gramatikaĵoj funkcias kaj instruas bazajn
frazojn. Venu kaj lernu!

Ĵongladkurso 🍓 K

Gvidanto: Paula

Ĵetu pilkojn, klabojn aŭ ion ajn. Ne gravas ĉu estas via una fojo ĵongli aŭ ĉu vi jam iom spertas.

Amuza dancokurso 🍓 K

Gvidanto: Anma

Kio? Danca kurso.
Kiel? Dancoludoj.
Kiu? Ĉiuj niveloj! Kaj komencantoj kaj spertantoj estas bonvenaj. Ĉiuj povas lerni novajn aferojn!
Kial? Amuziĝi kune kaj ne plu timi danci :)

Unua helpo por laikoj
Gvidanto: Mari

Mallonga kurseto pri la plej gravaj statoj kaj kion fari por gajni tempon ĝis la alveno de ambulanco.
Baza CPR, sangado, asfiksio.

Skotaj Popoldancoj K

Gvidanto: Duncan

Dum geedizĝaj festoj kaj silvestraj festoj en Skotlando oni ofte dancas popoldancojn. Mi lernigos kelkajn al vi; ni
dancos pare, triope, kvarope, sesope, okope... Venu, spertu, varmiĝu, renkontu novajn homojn, kaj amuziĝu!

Teoria-praktika kurso pri muzika notado 🍓

Gvidanto: Giorgio

Ĉu vi ludas muzikilon aŭ kantas, sed neniam lernis kiel legi partituron? Ĉu vi pensas, ke tio estas tre komplika afero
por lerni? Aŭ ĉu vi simple scivolemas pri kiel muziknotado funkcias? Aŭ, ankoraŭ, eble vi jam kapablas legi muzikon
sed vi interesiĝas pri la historio de la skribsistemo?
Trankviliĝu! Mi estas ĉi tie por respondi al (preskaŭ :P) ĉiuj viaj duboj! Partoprenu mian kurson kaj muziknotado
ne plu havos sekretojn por vi!

Atelieroj

Kroĉeta ateliero K

Gvidanto: Ikvero

Ĉu scivola pri kroĉetarto? Venu eklerni bazajn konojn pri ĝi kaj jam ekkapabli kroĉeti ion! Ni kune babilos pri kro-
ĉetado, sociaj genraj roloj, kaj tiel plu, dum ni lernetos la bazon pri kiel kroĉeti. Se vi estas scivola pri ĝi aŭ eĉ se vi
jam scias iom kaj volas helpi la komencantojn, estu bonvena!

HIV kaj ajdoso – baza scio
Gvidanto: Vera Johanna

Ĉu vi scias la bazojn pri la viruso kaj la malsano? Ĉu vi povas protekti vin? Tie ĉi vi ekscios aŭ refreŝiĝos vian scion
pri la riskoj. Kaj pri malriskoj, ĉar tute ne endas paniki kaj distanciĝi de pozitivuloj. Mi donos la informojn, vi faros
viajn decidojn.

Noise-punk memfarita elektronik-muzikilo 🍓 K
Konstruado & marmeladumado

Gvidantoj: Hanne, Paul

Ni konstruos tre simplajn elektronikajn “punk/noise”-muzikilojn el rubo kaj ĉiutagaj objektoj por krei unikajn, bru-
emajn sonojn kun efikoj. Poste, dum la marmeladumado, ĉiuj povos mem provi sian memfaritan instrumenton.
La aktiveco estas tute simpla, ni ne lutas, ni nur gluas. Bonvenas alporti propran rubon aŭ objektojn kiuj faras in-
teresajn sonojn. Taŭga ankaŭ por komencantoj, ekde proksimume 15 jaroj.

Aligatorejo 🍓 K

Gvidanto: David G.

Welkom in de aligatorejo! L’aligatorejo est un cercle de discussion informel, aber man darf kein Esperanto
sprechen, und auch nicht seine Muttersprache. It’s a great opportunity to practice your other languages! Kalau
kamu suka belajar bahasa, você não vai querer perder isso! Bir gruba katıl ve keşfet czy macie wspólny język oprócz
esperanto! Akár egy beszélgetés közepén is válthatsz egy másik nyelvre, porque tu compañero no puede usar el
mismo idioma que tú estás usando. Allena il tuo cervello ved å stadig bytte mellom ulike språk!

Lingvoanimigo 🍓 K

Gvidantoj: David G., Clarissa

En la lingvoanimigo francaj kaj germanaj junuloj ekkonas unu la alian, esploras la lingvojn unu de la alia, ludas
kun lingvo, iĝas kreemaj kaj komparas la francan kaj la germanan.
La lingvoanimigoj estas fermitaj sesioj kaj nur por projektanoj.

Interaga komikso-desegnado K

Gvidanto: Demlin

Vi ne devas povi desegni bone, gravas ke vi ĝuu desegni kaj alportu amuzajn ideojn. Ĉiu elpensas 2-3 karakterojn
kaj elektas 1 koloron, poste oni kolektas ideojn kun la najbaro kaj plurfoje interŝanĝas sian paperon kun la najbaro,
tiel ke ekestas interaga komikso. Se vi venas al mia ateliero vi ricevos etan surprizon!

Ŝibari, arta katenigo (praktika)
Gvidanto: Vera Johanna

“Ŝibari, arta katenigo (teoria)” estas kondiĉo por partopreni la praktikan atelieron. Minimuma aĝo praktika ateli-
ero: 18. 14 partoprenanoj.
Ŝibari estas japandevena arto de katenigo per ŝnuro. Ĝi povas esti estetika, erotika, intensa. Sed ĉiam ĝi estas
komuniko inter du homoj. Io, kio en la momento okazas kaj evoluiĝas. Post kelkaj vortoj pri reguloj, ni komencas
tre simple. Unue, komunikado kun la aliulo, kaj tiam: Unu nodo, unu ŝnuro. Antaŭscio ne estas bezonata.
Alportu maton.

Translingvigo de kanzonoj 🍓

Gvidanto: Gijom

Unuaparte ni kune esploros la malsamajn manierojn adapti kantotekston de iu lingvo al alia. Kion devas respekti
la translingviganto depende de ties intenco? Duaparte ni ekzerciĝos kune adaptante kantotekston de la angla al
Esperanto.

Iĝu reprezentanto de TEJO K

Gvidanto: Michael-Boris

Ni ne estas verda insulo sed socia movado en la civitana socio.
Ĉu vi volas esti la voĉo de la esperanta junularo ĉe aliaj junularaj organizoj kaj internaciaj institucioj? Ĉu vi volas
porti niajn idealojn, defendi lingvan justecon kaj enkarnigi pruvon pri la aktiveco la esperanta junularo?
Venu trejniĝi por lerni kaj praktiki kiel helpi TEJOn kaj Esperantujon havi aktivan rolon en konstruo de socio daŭ-
ripova, inkluziva, internacia, interkompreniĝa kaj rajtrespekta.

Kantoj el la tuta mondo 🍓 K

Gvidanto: Lampido

Trejniĝu por lerni kantojn el la tuta mondo, kelkfoje apartajn, kelkfoje miksitajn! Malfacileco agordiĝos laŭ parto-
prenantoj. Se vi volas, vi povos kunkanti dum internacia vespero!

Krei muzikon vive: enkonduko al realtempa buklado 🍓 K

Gvidanto: Clément

Realtempa buklado ebligas krei muzikon per supermetado de bukloj (loops) de sonaj tavoloj. Ili povas esti regis-
tritaj vive per muzikilo/voĉo aŭ kun ekzistantaj komputilaj sonoj.
Dum la ateliero, ni malkovros kiel funkcias live looping, kiel registri sonojn, lanĉi ilin kaj kombini ilin por konstrui
originalan muzikan strukturon.
Poste, partoprenantoj povos mem eksperimenti kaj provi krei mallongan muzikan kanton.

Muzikisto 🍓 K

Gvidanto: Kimo

Venu kaj lernu kiel fari kanton. Ni laboras pri teksto kaj pri kiel oni faras melodion kun akordoj. Kaj kiel ekz la
akordoj povas influi kiel la melodio estu.

Ludoj

Vekigaj ludoj K

Gvidanto: Christine H.

Venu kune ludi por matene vekigi la korpon kaj cerbon. Tio estos amuzaj kunordigaj ludoj kun simplaj movoj,
kalkulado kaj demandoj. Ĉiuj estas bonvenaj!

Malkovru la mondon per GeoGuessr
Gvidanto: Aleĉjo

GeoGuessr estas videoludo bazita sur Google Maps kaj Google Street View, kies celo estas diveni kiel eble plej pre-
cize kie panorama bildo estis fotita. Dum tiu ĉi programero, vi partoprenos kvizon pri famaj lokoj kaj esperantaĵoj,
kaj mi montros al vi kiel oni povas identigi mondopartojn per diversaj indikoj!
Por ludi, vi nepre bezonos komputilon aŭ poŝtelefonon. Venu testi viajn sciojn, lerni novajn aferojn kaj amuziĝi!

Ŝercprezentaĵo – Kia esperantisto vi estas?
Gvidantoj: Bubalo, Mateo

Ĉu vi serĉas amuzan absurdan prezentaĵon?
Venu al nia prezento kaj malkovru kia tipo de esperantisto vi estas! Ĉu vi estas Kermit-esperantisto, Setelem-
esperantisto aŭ alia?
Ni prezentos nian kompreneble 100 % sciencan studon kaj proponos al vi fari la teston.

Kunsidoj kaj diskutrondoj

Novula programo K

Gvidanto: Bubalo

Ĉu estas via unua renkontiĝo aŭ unua JES? Venu al novula programo, ni interkonatiĝos, malkovros la lokon kaj
helpos vin lerni ĉiujn necesajn bazojn pri Esperanta kulturo tra ludoj! 2 sesioj estas planitaj.

Kio estas bona ideologio?
Gvidanto: Korsako

Kio estas viaj ideologioj, kio laŭ vi estas bonaj ideologioj (ne nur la viaj), kiel vi definas bonajn ideologiojn kaj kiujn
kriteriojn oni uzu por mezuri/juĝi ideologiojn? En tiu ĉi diskutrondo ni kune formos kaj reformos niajn vidojn sur
la mondo. (do venu kun malferma menso)
Ekzemploj de ideologioj: naciismo, homaj rajtoj, libereco, socio antaû persono, persono antaû socio, kristanismo,
islamo, budismo, familio kiel centro de la vivo, ...

Membroasembleo de Germana Esperanto-Junularo
Gvidanto: Michael

La membraro de Germana Esperanto-Junularo (GEJ) kunvenas por diskuti la agadon de la asocio dum la pasinta
jaro. Oni ankaŭ debatos venontajn planojn kaj elektos homojn al kelkaj postenoj. Ĉiu membro de GEJ estas bon-
vena kaj havas voĉdonrajton. Ne-GEJ-anoj volonte povas ĉeesti kiel spektantoj.

Membrokunveno de BEMI K

Gvidanto: Lars S.

Biciklista Esperantista Movado Internacia (BEMI) estas la faka sekcio de TEJO pri biciklado. Ni invitas ĉiujn espe-
rantistojn, de ajna aĝo, konsideri sin membroj de BEMI. Nia supera organo estas la membrokunveno, kiu decidas
pri ĉio.
Venu por ekscii, kio okazis en BEMI en la pasinta jaro, kaj esprimu vian opinion pri la planoj por la estonteco. Vi
povas ankaŭ kandidati por la estraro de BEMI, aŭ por la komitato de TEJO.
Post la fino de la formala parto ni povos ĝui ankoraŭ belan prezentaĵon de Matthieu Desplantes: “En 2024 ni biciklis
laŭ la plej fama bicikla itinero en Japanio: Ŝimanami Kaido, kiu trairas plurajn insulojn. Mi rakontos pri tiu unika
sperto kaj montros fotojn.”

Kiel renkonti junajn afrikanojn dum jarŝanĝa JES en Eŭropo K

Gvidanto: Angela

10 junaj afrikaj E-istoj en 8 landoj aliĝis al JES Burg. Kiuj povis alveni, kiuj ne? Kion ili spertis en preparo de la vo-
jaĝo? Kiel povas bone partopreni la alvenintaj afrikaj JES-anoj? Kiaj estas spertoj kaj esperoj de afrikaj kaj neafrikaj
JES-anoj kune? Propraj demandoj kaj informoj de partoprenontaj ĉeestaj kaj deforaj en Afriko bonvenos.

Ekskursoj

Geokaŝumada promenado K

Gvidanto: Julia

Geokaŝado (angle Geocaching [ĝiokaŝing]) estas ludo ĉe la limo inter sporto kaj turismo, kiu konsistas en utiligo
de la sistemo GPS (Tutmonda loktrova sistemo) kiam oni serĉas kaŝitan objekton (kaŝujo, kaŝkesto, angle cache),
pri kiu oni scias nur ĝiajn geografiajn koordinatojn. Dum la serĉado oni uzas turismajn GPS-ricevilojn (birilojn kun
funkcio de navigaciado). De la JESejo ni promenos en la proksimeco ĉirkaŭ 5 ĝis 10 km entute. Se iu ne volas serĉi,
sed nur kunpromeni estas enordo.

Kunirado al diservo (en Lübbenau) K

Gvidanto: Tjero

Ni iru kune inter esperantistoj al katolika diservo okazanta en Lübbenau (apuda vilaĝo). Bela momento – ĉu por
oftaj aŭ maloftaj vizitantoj de preĝejoj – por (re)malkovri en amika internacia etoso la ĝojon preĝi la Sinjoron,
konfidi al li la komencantan jaron kaj danki simplanime pri la belaj okazantaĵoj... (La meso okazos en la germana,
sed oni preparos por vi tradukojn de la legaĵoj al Esperanto). Lasu vin konvinkigi kaj kunvenu!

Sketado K

Gvidanto: Lars H.

Ĉu vi ĝuas sketadon sur glacio? Ni kune vizitu la glitkurejon en la centro de Burg, 5 minutojn piede de la lernejo.
Eblas lui ŝuojn tie kontraŭ 2€, kaj eniro kostas 6€. Komencantoj de sketado (kaj de Esperanto) estas bonvenaj,
tamen ne estas instrua evento – ni simple ĝuu la sperton kune :)
Retpaĝo de la glitkurejo: eisbahn-burg.de

